
SOLUCIÓNS ACTIVIDADES 1º BAC

9ª SEMANA - DO 18 AO 22  MAIO

1ª SESIÓN:

Esperamos fixerades con moita atención a tarefa da primeira sesión semanal e que os vosos
exercicios estean revisados e corrixidos.

2ª SESIÓN

Unidade 15
Lectura do poema XV “ Adios, ríos; adiós, fontes” ( páx. 330)
Despois da lectura, debedes facer  os  exercicios 2, 3 e 4.

2.  A quen corresponde a voz poética que escoitamos? En que momento se sitúa a
enunciación? 
Corresponde  a  un  mozo  aldeán  galego  que  emprende  o  camiño  da  emigración  e
despídese con grande pena de todo o que vai deixar atrás. 
A enunciación parece situarse xusto no momento en que se vai producir o embarque
(“dígoche este adiós chorando / dende a beiriña do mar”). 
3. Hai no texto algún elemento que nos permita coñecer as causas que determinan a
despedida que escoitamos? 
Na primeira das quintillas (estrofa sétima), achamos referencias á súa pobreza (“Mais
son probe”), causada segundo el propio denuncia pola persistencia do sistema foral de
propiedade da terra (“a miña terra n’e miña”). O problema da emigración vincúlase,
pois, ao problema dos foros. 
4.  Recompila os elementos dos que se despide a voz poética. Teñen algún trazo en
común? 
Son elementos que integran a súa identidade, o ámbito en que transcorreu ata ese
instante a súa existencia, o seu mundo coñecido e amado. Trátase de elementos da
natureza (a horta, a figueira que plantou, os pinares, os ríos, os prados, as arboredas,
os paxariños,  as amoras,  a fontiña,  os camiños entre o millo....),  arquitectónicos (a
casa,  o  muíño,  a  igrexiña  do  lugar  coas  súas  campás...),  humanos  (os  devanceiros
enterrados no cemiterio, os amigos, a súa namorada...) e mesmo espirituais (a Virxe da
Asunción...) da aldea en que viviu ata entón.



3ª SESIÓN
Lectura do poema XXVIII “Castellanos de Castilla” ( páx. 331)
Despois da lectura, debedes facer  os  exercicios 2, 3, 4 e 5.

2.  A  quen  corresponde  a  voz  poética  que  escoitamos?  Que  problema  vén  de
padecer? 
A unha muller que ficou sen o seu noivo, morto por mor dos traballos e penurias que
tivo que pasar como xornaleiro na sega do trigo, en Castela. 
3. Que sentimentos manifesta a voz poética? Parécenche xustificados? 
Por unha banda,  sentimentos  de loito,  tristura e desesperación pola morte do seu
namorado: “morreches, meu quiridiño / e para min n’hai consuelo / que onde anteste
vía, agora, tan sólo unha tomba vexo”; “triste como a mesma noite / farto de dolor o
peito / pídolle a Dios que me mate / porque xa vivir non quero”... 
Por  outra,  carraxe  e  xenreira  contra  Castela  e  contra  os  casteláns,  en  tanto  que
responsábeis da morte do seu amado: “castellanos que aborreso”, “tendes corazón de
ferro”, “alma como as penas dura / e sin entrañas o peito”, “secos fillos do deserto”,
“sólo hai para min, Castilla, / a mala lei que che teño”... 
4. O texto articúlase a base de contrastes. Localízaos e interprétaos. 
O contraste principal opón Galiza e os galegos (o mozo segador morto e a súa desolada
namorada) a Castela (os terratenentes que contratan segadores, “sentados en tronos
de palla”, maltratadores e indolentes aos seus sufrimentos), mais esta oposición axial
maniféstase a través dun feixe de circunstancias e exemplos: 

- Os segadores galegos van como rosas/ vén como negros 
- Son como rosas,/ trátanos como negros 
- O mozo iba sorrindo / viña morrendo 
- Foi por pan / déronlle saramagos e fel por alimento 
- Ía cheo de esperanzas/ recolleu abusos e desprezos 
- O mozo era amantiño/ os casteláns teñen corazón de ferro e aceiro, alma dura 
- Os segadores son humildes e dispostos ao traballo / os castelás son soberbos e

coidan que os galegos están necesariamente para servilos. 
5. Un dos obxectivos de  Cantares gallegos, segundo a propia Rosalía, foi cantar as
belezas de Galiza. Faise neste texto? 
Si, por contraste coa Castela á que tiñan que ir traballar mozos galegos como o que
protagoniza a anécdota do poema. 
Estabelécese no poema a superioridade paisaxística e climática de Galiza (“campos
frescos”,  “campiños  frolidos”,  “craras  fontiñas”,  “ríos  tan  murmuradeiros”...)  a
respecto de Castela: “Castilla e castellanos / todos nun montón a eito / non valen o
que unha herbiña / destes nosos campos frescos”. 
As características prototípicas da paisaxe e o clima de Castela son retratadas de xeito
negativo pola muller galega que ficou viúva: “ardente suelo”, “pesoñosas charcas”, “o
mar deixouche olvidada”, “lonxe de ti correron as brandas auguas”, “sin arbres que
che den sombra”, “llanura e sempre llanura”, “deserto e sempre deserto”, “non hai,
Castilla,  / nada coma ti tan feo”,  “aínda mellor que Castilla /  valera decir inferno”,
“tristes campos sin rego”, “seco polvo que nunca / mollan as bágoas do ceo”... 


